
դեկտեմբերի 2019 թվականի N     -Ն

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒՆՎԱՐԻ 30-Ի N 145-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ

[bookmark: _GoBack]Ղեկավարվելով «Նորմատիվ իրավական ակտերի մասին» Հայաստանի Հանրապետության օրենքի 34-րդ հոդվածի 1-ին մասով` Հայաստանի Հանրապետության կառավարությունը որոշում է. 
1. Հայաստանի Հանրապետության կառավարության 2014 թվականի հունվարի 30-ի ««Պետական նպաստների մասին» Հայաստանի Հանրապետության օրենքի կիրարկումն ապահովելու մասին» N 145-Ն որոշման (այսուհետ` Որոշում) մեջ կատարել հետևյալ լրացումներն ու փոփոխությունները. 
1) Որոշման N 2 հավելվածի 3-րդ կետի 15.3, N 3 հավելվածի 13-րդ կետի 15.3, 14-րդ կետի 6.1, 6.3 և 31-րդ կետի 3-րդ ենթակետերից հանել «գյուղատնտեսական» բառերը,	
2) Որոշման N 2 հավելվածում՝
ա.  2-րդ կետը լրացնել հետևյալ բովանդակությամբ նոր՝ 13-րդ ենթակետով.
«13) վարկային պարտավորությունների գծով 100 հազար ՀՀ դրամ և ավելի միջին ամսական մարում  կատարելու հանգամանքը»,
բ. 3-րդ կետը լրացնել հետևյալ բովանդակությամբ նոր՝ 20-րդ ենթակետով.
«20) հարմար աշխատանքից հրաժարված անձ                 Գ95              10»,
 գ. 3-րդ կետի 19-րդ ենթակետի «15» թիվը փոխարինել «12» թվով,
դ. լրացնել հետևյալ բովանդակությամբ նոր՝ 16.2-րդ կետով.
«16.2. Ընտանիքի որևէ չափահաս անդամի` վարկային պարտավորությունների գծով 100 հազար ՀՀ դրամ և ավելի միջին ամսական մարում  կատարելու հանգամանքը՝
1) ընտանիքի անապահովության միավորի վրա ազդեցություն է գործում Kվարկ գործակցի միջոցով, որն ունի 0-ական արժեք: Վարկային պարտավորությունների գծով միջին ամսական մարման չափի հաշվարկը որոշվում է համաձայն Հայաստանի Հանրապետության կառավարության 2019 թվականի ապրիլի 18-ի N 459-Ն որոշման կնքված պայմանագրի.
2) նշված պայմանը չբավարարող մնացած ընտանիքների համար Kվարկ-ն հավասարվում է 1.0-ի:»,
ե. 19-րդ կետի բանաձևը «Kբգ» տառերից հետո լրացնել «x Kվարկ» տառերով.
3) Որոշման N 3 հավելվածում՝ 
ա. 13-րդ կետը լրացնել հետևյալ բովանդակությամբ 20-րդ ենթակետով.
«20) հարմար աշխատանքից հրաժարված անձ                                        Գ95
պահանջվող փաստաթուղթը` եզրակացություն (տվյալ) ստացված զբաղվածության տարածքային կենտրոնից.»,
բ. 14-րդ կետի 6.3 ենթակետի «հավելվածի 7-8-րդ կետերով» բառերը փոխարինել «հավելվածով» բառով,
գ.14-րդ կետը լրացնել  հետևյալ բովանդակությամբ նոր՝ 6.4-րդ ենթակետով.
«6.4) հարմար աշխատանքից հրաժարված անձ է համարվում այն գործազուրկը կամ առանձին խմբի գործազուրկը կամ որևէ սոցիալական խումբ չունեցող անձը, որի վերաբերյալ զբաղվածության տարածքային կենտրոնը տրամադրել է հարմար աշխատանքից հրաժարվելու վերաբերյալ եզրակացություն.»,
դ.  լրացնել հետևյալ բովանդակությամբ նոր՝ 19.2-րդ կետով.
«19.2. Ընտանիքի որևէ չափահաս անդամի` վարկային պարտավորությունների գծով 100 հազար ՀՀ դրամ և ավելի միջին ամսական մարում  կատարելու հանգամանքն ամրագրվում է «Վ» ծածկագրով, որը կարող է չամրագրվել, եթե առկա են խորհրդի պատշաճ հիմնավորված առաջարկությունը դրա մասին և տարածքային կենտրոնի կազմակերպած տնային այցելության ընթացքում կատարված ուսումնասիրության մասին արձանագրությունը:»,
ե. 20-րդ կետում «19.1» թիվը փոխարինել «19.2» թվով,	
զ. 20-րդ կետի 1-ին ենթակետում «19.1-ին» բառերը փոխարինել «19.1-19.2 -րդ» բառերով,
է. 31-րդ կետը լրացնել  հետևյալ բովանդակությամբ նոր՝ 4-րդ ենթակետով.
«4) ընտանեկան կամ սոցիալական նպաստ ստացող ընտանիքի աշխատանքի անցած անդամներին վճարվող աշխատանքի վարձատրությանն ուղղված միջոցները` գործատուի կողմից տրված տեղեկանքի հիման վրա` աշխատանքի ընդունվելու ամսվան հաջորդող վեց ամիսների համար: Ընդ որում սույն նորմը նույն անձի համար կրկին կարող է կիրառվել առնվազն քսանչորս ամիս անց:»,
ը. 34-րդ կետի 1-ին ենթակետը լրացնել հետևյալ բովանդակությամբ նոր՝ «է» պարբերությամբ.
«է. ընտանիքի որևէ չափահաս անդամի` վարկային պարտավորությունների գծով 100 հազար ՀՀ դրամ և ավելի միջին ամսական մարում կատարելու հանգամանքի մասին.»,
թ.  N 4 ձևի 33-րդ կետում «19.1» թիվը փոխարինել «19.2» թվով,
ժ. N 7 ձևը «Բնական գազ» պարբերությունից հետո լրացնել «վարկային պարտավորություն» պարբերությամբ.
4) Որոշման N 5 հավելվածը լրացնել հետևյալ բովանդակությամբ նոր՝ 2.1-ին կետով.
«2.1.  ընտանիքի տնօրինած անասնատեսակի և դրա քանակի մասին տեղեկանքում չեն ներառվում Հայաստանի Հանրապետության կառավարության 2014 թվականի ապրիլի 17-ի N 534-Ն որոշման N 16 հավելվածով նախատեսված՝ անասնապահությամբ զբաղվելու համար աջակցության տրամադրման ծրագրով ձեռք բերված կենդանիների մասին տվյալներ՝ տվյալ ընտանիքի վերաբերյալ կնքված պայմանագրի գործողության ժամանակահատվածի համար»:.
5) որոշման N 8 հավելվածի N 4 ձևը լրացնել հետևյալ բովանդակությամբ նոր՝ 19.1-րդ կետով.
«
	19.1
	«Վ» (վարկային պարտավորություն)
	
	
	
	
	


»:
2. Սահմանել, որ սույն որոշման 1-ին կետի 3-րդ ենթակետի «բ» պարբերության գործողությունը տարածվում է 2019 թվականի նոյեմբերի 1-ից հետո ծագած հարաբերությունների վրա:
3. Սույն որոշումն ուժի մեջ է մտնում պաշտոնական հրապարակմանը հաջորդող օրվանից, բացառությամբ սույն որոշման 1-ին կետի 3-րդ ենթակետի «է» պարբերության, որն ուժի մեջ է մտնում 2020 թվականի ապրիլի 1-ից: 

ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2014 ԹՎԱԿԱՆԻ ՀՈՒՆՎԱՐԻ 30-Ի N 145-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Միջոցառման իրակացման անհրաժեշտությունը և նպատակը
Նախագծի մշակումը պայմանավորված է ՀՀ վարչապետի 2019 թվականի փետրվարի 26-ի N 180-Ա որոշմամբ ստեղծված աշխատանքային խմբի կողմից ընտանեկան և սոցիալական նպաստների համակարգում առկա խնդիրների բացահայտման, համակարգի հասցեականության և արդյունավետության բարձրացման ուղղությամբ իրականացվող աշխատանքների ընթացքով: 
Նախագիծը մշակվել է նպաստառու ընտանիքների համար ինքնուրույնաբար կայուն եկամտի ձևավորման հնարավորությունների ստեղծման և դեպի պետական նպաստն առկա ձգտումների առավելագույնս ապախթանման նպատակով: 
   
1.1. կարգավորման հարաբերությունների ներկա վիճակը և առկա խնդիրները
ՀՀ կառավարության 2014 թվականի հունվարի 30-ի «Պետական նպաստների մասին» Հայաստանի Հանրապետության օրենքի կիրարկումն ապահովելու մասին» N 145-Ն որոշման  (այսուհետ` Որոշում) N 2 և 3 հավելվածներով հաստատված են ընտանիքների անապահովության գնահատման և այդ համակարգում հաշվառվելու (փաստագրվելու) կարգերը (որի հիման վրա նշանակվում են ընտանեկան, սոցիալական նպաստները և հրատապ օգնությունը), իսկ N 5 հավելվածով՝ անասնապահությունից և հողօգտագործումից ստացվող եկամտի հաշվարկման կարգը:  
Նշված հավելվածներով առկա են խնդիրներ` համաձայն որոնց նպաստառու ընտանիքների աշխատունակ անձինք, նպաստի իրավունքից չզրկվելու պատճառով, խուսափում են հարմար աշխատանքի առաջարկներից կամ զբաղվածության պետական ծրագրերի շրջանակներում իրականացվող ակտիվ ծրագրերում ընդգրկվելուց: Ընտանիքների անապահովության գնահատման համակարգում ներկայումս հաշվառված են ընդհանուր 5,227 գործազուրկի կարգավիճակ ունեցող անձիք, որոնք բնակվում են նպաստառու 3,844 ընտանիքներում:
Միաժամանակ, ՀՀ կառավարության 2019 թվականի ապրիլի 18-ի N 459-Ն որոշման 2-րդ կետի համաձայն՝ ՀՀ աշխատանքի և սոցիալական հարցերի նախարարության և «ԱՔՌԱ Քրեդիտ Ռեփորթինգ» ՓԲԸ-ի միջև կնքվել է պայմանագիր: Պայմանագրով նախատեսվում է նպաստառու ընտանիքների անդամների վարկային պարտավորությունների վերաբերյալ տեղեկատվությունը փոխանակել վարկային զեկույցի չափորոշիչները ՀՀ կառավարության որոշմամբ հաստատելուց հետո:

1.2. Առկա խնդիրների առաջարկվող լուծումները
Նախագծով առաջարկվում է. 
1. Տալ հնարավորություն ընտանեկան կամ սոցիալական նպաստ ստացող ընտանիքին՝ ընտանիքի աշխատունակ անդամների (գործազուրկներ, առանձին խմբի գործազուրկներ կամ որևէ սոցիալական խումբ չունեցող անձինք) աշխատանքի անցնելու դեպքում 6 ամիս շարունակել ստանալ նպաստը, ինչպես նաև զբաղվածության ակտիվ ծրագրերի շրջանակներում իրականացվող միջոցառումներից օգտվելու համար, որով կխթանվի տնտեսապես ակտիվ անձանց աշխատանքային գործունեություն ծավալելու ցանկության իրականացումը,
2. Ընդլայնել սեզոնային ժամանակավոր աշխատանք կատարող անձանց՝ ընտանիքների անապահովության գնահատման համակարգով տրվող օգնություններից օգտվելու հնարավորությունները,
3. Դեպի պետական նպաստն առկա ձգտումների առավելագույնս ապախթանման նպատակով՝ նվազեցնել «բացակա» կամ որևէ սոցիալական խումբ չունեցող անդամներ ունեցող ընտանիքների՝ համակարգով տրվող օգնություններից օգտվելու հնարավորությունը: 
4. Ընտանիքի անապահովության գնահատման ժամանակ օգտագործվող բնութագրիչները ավելացնել ևս մեկով՝ վարկային պարտավորությունների գծով 100 հազար ՀՀ դրամ և ավելի միջին ամսական մարում  կատարելու հանգամանքը:

2. Կարգավորման առարկան
Նախագծով կարգավորվում են աշխատանքի անցնող, ինչպես նաև զբաղվածության պետական ծրագրերի շրջանակներում անասնապահությամբ զբացվող անձանց՝ ընտանիքների անապահովության գնահատման համակարգի և դրա հիմքով տրամադրվող սոցիալական աջակցության պետական ծրագրերից օգտվելու հետ կապված իրավահարաբերություններ, ինչպես նաև սահմանվում են մեխանիզմներ՝ աշխատունակ անձանց աշխատանքային գործունեություն ծավալելը խթանելու համար: 

3. Միջոցառման իրականացումից ակնկալվող արդյունքը
Նախագիծն ընդունվելու դեպքում կբարձրանա համակարգի հասցեականությունը, ինչպես նաև ընտանեկան և սոցիալական նպաստ ստացող ընտանիքները աստիճանաբար կգերադասեն զբաղվածությունը (ինքնազաբվածությունը)՝ նպաստ ստանալուց: 

ԱՄՓՈՓԱԹԵՐԹ

	Առաջարկության հեղինակը
	Առարկության, առաջարկության
բովանդակությունը
	Եզրակացություն
	Կատարված փոփոխությունները

	ՀՀ արդարադատության նախարարություն 05.11.2019թ. N            01/27.1/24811-2019
	«Հայաստանի Հանրապետության կառավարության 2014 թվականի հունվարի 30-ի N 145-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման նախագիծը համապատասխանում է ՀՀ օրենսդրությանը:
	Ընդունվել է ի գիտություն:
	

	ՀՀ կենտրոնական բանկ
29.11.2019թ. N             15.1-07/000880-19
	Հաշվի առնելով այն հանգամանքը, որ գործող Որոշման Հավելված 3-ի Ձև թիվ 1-ի 3․1-ով նախատեսվում է, որ պետք է չափահաս անձանց վերաբերյալ ստանալ վարկային տեղեկատվություն, ուստի առաջարկում ենք Նախագծի բոլոր կետերում <<Ընտանիքի որևէ անդամի>> բառերը փոխել <<Ընտանիքի որևէ չափահաս անդամի>> բառերով՝ իր հոլովաձևերով։
	Ընդունվել է:
	Նախագիծը խմբագրվել է:

	
	Նախագծով նախատեսվում է, որ ընտանիքի որևէ անդամի` 100 հազար դրամ և ավելի գումարով ամենամսյա վարկեր սպասարկելու հանգամանքն ամրագրվում է «Վ» ծածկագրով, որը կարող է չամրագրվել, եթե առկա են խորհրդի պատշաճ հիմնավորված առաջարկությունը դրա մասին և տարածքային կենտրոնի կազմակերպած տնային այցելության ընթացքում կատարված ուսումնասիրության մասին արձանագրությունը, սակայն որևէ կերպ չի հիմնավորվել այս գործառույթի նախատեսելը և առկա չեն չափանիշներ՝ դրանք իրականացնելու համար։ Առաջարկում ենք լրացուցիչ հիմնավորել և ներկայացնել այն չափանիշները, որի հիման վրա խորհուրդը կարող է որոշել չծածկագրել կամ ծածկագրել։ Միևնույն ժամանակ առաջարկում ենք նման չափանիշների առկայության դեպքում ամրագրել Նախագծում՝ ապահովելու իրավական որոշակիությունը։
	Չի ընդունվել, քանի որ  «խորհրդի պատշաճ հիմնավորված առաջարկությունը դրա մասին և տարածքային կենտրոնի կազմակերպած տնային այցելության ընթացքում կատարված ուսումնասիրության մասին արձանագրությունը» ընդունված պրակտիկա է՝ ընտանիքի անապահովության գնահատման ժամանակ օգտագործվող մի շարք բնութագրիչները կիրառելու ժամանակ: Այս դեպքերում  տարածքային կենտրոնը տնային այցելության միջոցով ուսումնասիրում է ընտանիքի սոցիալ-տնտեսական պայմանները: 

	

	
	Համաձայն սույն թվականի սեպտեմբերի 09-ին՝ Հայաստանի Հանրապետության Աշխատանքի և սոցիալական հարցերի նախարարության և ԱՔՌԱ վարկային բյուրոյի միջև կնքված ԱՍՀՆ-19/39 պայմանագրի 8․1 կետի՝ պայմանագիրը համարվում է ուժի  մեջ Զեկույցի ձևավորման չափորոշիչները ՀՀ կառավարության համապատասխան իրավական ակտով սահմանելու և Նախարարության տիրույթում տեղեկատվական անվտանգության մասով անհրաժեշտ և բավարար հավաստիացումները վերջինիս կողմից ԱՔՌԱ-ին ներկայացնելու օրվան հաջորդող օրվանից: Նախագծով սահմանվում է վերը նշված պայմանագրի ուժի մեջ դնելու չափորոշիչ, որը կարծում ենք բավարար հստակ չէ այդ պայմանագրով ստանձնած իրավունքների և պարտականությունների իրականացման համար։ Ուստի առաջարկում ենք կազմակերպել հանդիպում-քննարկում, որը հնարավորություն կընձեռնի լուծելու և կարգավորելու առաջացած բոլոր խնդիրները։ Վերը նշված առաջարկը կապված է նաև այն հանգամանքով, որ ԱՔՌԱ վարկային բյուրոն ունի որոշակի առաջարկություններ, որոնք պետք է ստանան իրենց կարգավորումները՝ գործընթացը սահուն իրականացնելու համար, օրինակ՝ արդյո՞ք վարկային պարտավորությունների մեջ ներառվում են միայն այն պարտավորությունները, որոնց գծով ընտանիքի անդամը հանդիսանում է վարկառու և/կամ համավարկառու, արտարժույթով տրամադրված վարկային պարտավորությունները հաշվարկելիս հիմք է ընդունվում զեկույցի գեներացման օրվան նախորդող աշխատանքային օրվա Հայաստանի Հանրապետության կենտրոնական բանկի կողմից սահմանված փոխարժեքները թե այլ կարգավորումներ և այլ հարցադրումներ։
	Ընդունվել է ի գիտություն:
Սույն Նախագծով սահմանվում է  նախարարության և ԱՔՌԱ վարկային բյուրոյի միջև կնքված պայմանագրով նախատեսված վարկային ծանրաբեռնվածության մասին զեկույցի ձևավորման չափորոշիչը՝ 100 հազար դրամ և ավելի գումարով ամենամսյա վարկեր սպասարկելու հանգամանքը: Մնացած հարցերը ենթակա չեն քննարկման սույն Նախագծի համատեքստում և կարող են քննարկվել աշխատանքային կարգով, ինչի վերաբերյալ նախարարությունը հայտնում է իր պատրաստակամությունը:
	

	ՀՀ մարդու իրավունքների պաշտպան 08.11.2019թ. N             02/12.4/5757-19
	1. Լրամշակված նախագծում առաջարկվում է Որոշման 2-րդ հավելվածի 2-րդ կետը լրացնել նոր՝ 13-րդ ենթակետով և 16.2-րդ կետով՝ հետևյալ բովանդակություններով.
«13) 100 հազար դրամ և ավելի գումարով ամենամսյա վարկեր սպասարկելը»,
«16.2 Ընտանիքի որևէ անդամի՝ 100 հազար դրամ և ավելի գումարով ամենամսյա վարկեր սպասարկելու հանգամանքն ընտանիքի անապահովության միավորի վրա ազդեցություն է գործում Kվարկ գործակցի միջոցով, որն ունի 0-ական արժեք: Սույն պայմանը չբավարարող մնացած ընտանիքների համար Kվարկ-ն հավասարվում է 1.0-ի:»:
Առաջարկվող վերը նշված կարգավորումներից որոշակի չէ, թե 100 հազար դրամ և ավելի գումարով ամենամսյա վարկեր սպասարկելու հանգամանքը վերաբերում է ընտանիքի ունեցած վարկերի ամբողջ չափին, թե ընտանիքի յուրաքանչյուր անդամի առանձին վարկային պարտավորությանը:
Պրակտիկայում հանդիպում են դեպքեր, երբ օրինակ ընտանիքի երկու կամ ավելի անդամ հնարավոր է ունենան 100 հազար դրամից պակաս վարկային պարտավորություն, որի ընդհանուր չափը կազմի 100 հազար և ավելի: Ուստի, առաջարկում ենք հստակեցնել վարկային պարտավորությունների  չափն արդյոք վերաբերում է ընտանիքին, թե ընտանիքի առանձին անդամին:
	Ընդունվել է ի գիտություն:  «100 հազար դրամ և ավելի գումարով ամենամսյա վարկեր սպասարկելը» վերաբերում է յուրաքանչյուր անդամի առանձին վարկային պարտավորությանը, ինչը երևում է Նախագծի 1-ին կետի 3-րդ ենթակետի «դ» պարբերությունից:

	

	
	2. Լրամշակված նախագծում առաջարկվում է Որոշման 2-րդ հավելվածի 2-րդ կետը լրացնել նոր՝ 13-րդ ենթակետով՝ հետևյալ բովանդակությամբ.
«13) 100 հազար դրամ և ավելի գումարով ամենամսյա վարկեր սպասարկելը»,
Հարկ է նշել նաև, որ Լրամշակված նախագծում առաջարկվող կարգավորումներից որոշակի չէ նաև այն, թե ինչ հիմնավորմամբ է նախատեսվել ընտանիքի անապահովության գնահատման ժամանակ որպես օգտագործվող բնութագրիչ ամենամսյա վարկեր սպասարկելու նվազագույն չափ սահմանվել 100 հազար դրամը: Ուստի, գտնում ենք, որ նշված դրույթն ունի լրացուցիչ հիմնավորման կարիք: 
Որոշակի չէ և այդպիսով լրացուցիչ պարզաբանման կարիք ունի նաև այն, թե «ամենամսյա վարկեր սպասարկել» հասկացությունը ենթադրում է արդյոք ամեն ամիս վարկի մարում: Առկա է եզրույթի գործածության խնդիր, քանզի եթե առաջարկվող լուծումը վերաբերում է անձի կողմից ամեն ամիս վարկային մարումներ կատարելուն, ապա «վարկեր սպասարկել» համակցությունն ամբողջությամբ չի արտահայտում այդ երևույթի էությունը:
Մյուս կողմից, հստակեցման կարիք ունի, թե «ամենամսյա վարկեր սպասարկել» հասկացությունը նույնացվում է արդյոք համարժեք վարկային պարտավորություն ունենալու հետ, թե այն ենթադրում է միայն վարկի մարման գումարը: 
Միաժամանակ, խնդրահարույց է, թե վարկային պարտավորություն ունեցող, սակայն անվճարունակությունից կամ այլ հանգամանքով պարտավորությունը կատարելու հնարավոր չունեցող անձը դիտարկվելու է արդյոք որպես վարկեր սպասարկող, թե ոչ:
Լրամշակված նախագծում առաջարկվող վերը նշված կարգավորումների որոշակիության խնդրի կապակցությամբ հարկ ենք համարում նշել, որ ՀՀ Սահմանադրության 6-րդ հոդվածի համաձայն՝ լիազորող նորմերը պետք է համապատասխանեն իրավական որոշակիության սկզբունքին:
Ավելին, ՀՀ Սահմանադրական դատարանն 13.05.2008թ. իր թիվ ՍԴՈ-753 որոշման մեջ, անդրադառնալով իրավական որոշակիության սկզբունքին, հայտնել է դիրքորոշում, համաձայն որի իրավական պետության սկզբունքը, ի թիվս այլոց, պահանջում է նաև իրավական օրենքի առկայություն, որը պետք է լինի բավականաչափ մատչելի, որպեսզի իրավունքի սուբյեկտները համապատասխան հանգամանքներում հնարավորություն ունենան կանխորոշելու, թե տվյալ դեպքում իրավական ինչ նորմեր են կիրառվում: Նորմը չի կարող համարվել «օրենք», եթե այն ձևակերպված չէ բավարար ճշգրտությամբ, որը թույլ կտա իրավաբանական և ֆիզիկական անձանց դրան համապատասխանեցնել իրենց վարքագիծը, նրանք պետք է հնարավորություն ունենան կանխատեսել այն հետևանքները, որոնք կարող է առաջացնել տվյալ գործողությունը:
Նույնաբովանդակ իրավական դիրքորոշումներ են տեղ գտել նաև Մարդու իրավունքների եվրոպական դատարանի վճիռներում (օրինակ՝ Սանդեյ Թայմս ընդդեմ Միացյալ Թագավորության գործով վճիռ, 1979 թ. ապրիլի 26-ի վճիռը, գանգատ թիվ 6538/74, կետ 49):
	Ընդունվել է ի գիտություն: 100 հազար դրամը ամենամսյա վարկեր սպասարկելու նվազագույն չափ սահմանվել է հիմք ընդունելով ՀՀ վարչապետի մի շարք հանձնարարականները: Միաժամանակ, բարձրացված հարցերը բազմիցս քննարկվել են ՀՀ կենտրոնական բանկի և ԱՔՌԱ վարկային բյուրոյի ներկայացուցիչների հետ: 
	

	
	3. Լրամշակված նախագծով առաջարկվում է որոշման թիվ 2 հավելվածում ավելացնել 16.2 կետը, ըստ որի՝ ընտանիքի որևէ անդամի` 100 հազար դրամ և ավելի գումարով ամենամսյա վարկեր սպասարկելու հանգամանքն ընտանիքի անապահովության միավորի վրա ազդեցություն է գործում Kվարկ գործակցի միջոցով, որն ունի 0-ական արժեք: Սույն պայմանը չբավարարող մնացած ընտանիքների համար Kվարկ-ն հավասարվում է 1.0-ի:»
Առաջարկվում է նաև որոշման թիվ 7 հավելվածը լրացնել նոր 10-րդ կետով, որով նախատեսվելու է ընտանիքների անապահովության գնահատման համակարգի տեղեկատվական բազայում հաշվառված անձանց վարկային պարտավորությունների վերաբերյալ տվյալների ստացումն իրականացնել «ԱՔՌԱ Քրեդիտ Ռեփորթինգ» ՓԲԸ-ից՝ առցանց` վեբ ծառայության միջոցով:
Հարկ է նկատել, որ Պաշտպանի տարեկան հաղորդմամբ բարձրացվել էր ԱՔՌԱ վարկային բյուրոյից ընտանիքի չափահաս անդամների՝ տվյալ պահին առկա վարկային պարտավորությունների և ժամկետանց վարկերի մասին տեղեկանքների՝ անձանց շրջանակի հասանելիության խնդիրը:
 Պաշտպանին հասցեագրած բողոքներով բազմաթիվ քաղաքացիներ դժգոհել են, որ այն բանկային գաղտնիք է (լինում են դեպքեր, որ նպաստառու ընտանիքի անդամներից մեկը կամ մի քանիսը բանկում վարկային պարտավորություն ունեն, սակայն այդ մասին մյուս անդամներին չեն հայտնել):
Ըստ առաջարկվող կարգավորումների, ճիշտ է՝ բնակչության վարկային պարտավորությունների վերաբերյալ տվյալների ստացումն իրականացվելու է առցանց` վեբ ծառայության միջոցով, սակայն գործընթացի արդյունքում նման տեղեկատվության հիման վրա ընտանիքը զրկվելու  է նպաստի իրավունքից, ինչի հետևանքով էլ ընտանիքի մյուս անդամները տեղեկանալու են ընտանիքի համապատասխան անդամին վերաբերող բանկային գաղտնիք հանդիսացող տեղեկությունների մասին:
	Ընդունվել է ի գիտություն: ՀՀ կառավարության 2014 թվականի հունվարի 30-ի N 145-Ն որոշման 3-րդ հավելվածի N 1 ձևով ներկայացվող դիմում-հայտարարագրում (3.1 կետ) ընտանիքի անդամները արդեն իսկ տալիս են իրենց համաձայնությունը՝ վարկային պարտավորությունների վերաբերյալ տեղեկատվություն ստանալու մասին:
Միաժամանակ, համաձայն ՀՀ արդարադատության  նախարարության պետական փորձագիտական եզրակացության՝  Նախագիծը համապատասխանում է ՀՀ օրենսդրությանը:   
	

	ՀՀ էկոնոմիկայի նախարարություն 14.10.2019թ. N            01/10187-2019
	առաջարկություններ և դիտողություններ չունի։
	Ընդունվել է ի գիտություն:
	

	ՀՀ ֆինանսների նախարարություն 18.10.2019թ. N            01.1/8-3/17161-2019
	Նախագծով առաջարկվում է ընտանեկան կամ սոցիալական նպաստ ստացող ընտանիքին տալ հնարավորություն՝ ընտանիքի աշխատունակ անդամների (գործազուրկներ, առանձին խմբի գործազուրկներ կամ որևէ սոցիալական խումբ չունեցող անձինք) աշխատանքի անցնելու դեպքում 6 ամիս շարունակել ստանալ նպաստը, ինչպես նաև ընտանիքի՝ անասնապահությունից ստացվող եկամտի կազմում չներառել ՀՀ կառավարության 2014 թվականի ապրիլի 17-ի N 534-Ն որոշման N 16 հավելվածով նախատեսված զբաղվածության ծրագրերից՝ անասնապահությամբ զբաղվելու համար աջակցության տրամադրման միջոցառման շրջանակում ձեռք բերված կենդանիների մասին տվյալներ՝ տվյալ ընտանիքի վերաբերյալ կնքված պայմանագրի գործողության ժամանակահատվածի համար: Նախագծով նախատեսվում է նաև ընտանիքի անապահովության գնահատման ժամանակ օգտագործվող բնութագրիչները ավելացնել ևս մեկով՝ 100 հազար դրամ և ավելի գումարով ամենամսյա վարկեր սպասարկելը:
Այդ կապակցությամբ առաջարկում ենք քննարկել նպաստառուի աշխատանքի անցնելու դեպքում նրա կողմից ստացված ամսական եկամտի առավելագույն չափը սահմանելու նպատակահարմարության հարցը:

	Ընդունվել է ի գիտություն: Առաջարկությունները կքննարկվեն  ՀՀ վարչապետի 2019 թվականի փետրվարի 26-ի N 180-Ա որոշմամբ ստեղծված աշխատանքային խմբի աշխատանքների շրջանակում:

	

	
	Միաժամանակ, նկատի ունենալով, որ Նախագծով առաջարկվող փոփոխությունները ենթադրում են բյուջետային հատկացումների փոփոխություն, ուստի ներկայացված չեզոք ֆինանսական գնահատականը հիմնավորման կարիք ունի:
	Չի ընդունվել, քանի որ Նախագիծը, ընտանիքների անապահովության գնահատման համակարգում ընդգրկվելու տեսանկյունից, ներառում է ինչպես արտոնություններ, այնպես էլ սահմանափակումներ նախատեսող դրույթներ, որոնց արդյունքում ՀՀ պետական բյուջեից լրացուցիչ ֆինանսական միջոցներ հատկացնելու անհրաժեշտություն չի լինելու: 
	

	
	Բացի այդ, ցանկանում ենք կրկին անգամ անդրադառնալ աշխատունակ (առողջ) և ոչ կենսաթոշակի տարիքի անձանց ընտանեկան նպաստի շրջանակում թողնելու և այդ անձանց նպաստառուների ցուցակում չընդգրկելու նպատակահարմարությունը՝ անկախ սոցիալական վիճակից:
Մեր գնահատմամբ աշխատունակ (առողջ) և ոչ կենսաթոշակի տարիքի անձանց ընտանեկան նպաստ տրամադրելը չի նպաստում (հակասում է) կառավարության հայտարարած աղքատության և գործազրկության կրճատման թիրախին, ստեղծում է պարարտ հող կոռուպցիայի համար, խրախուսում է աշխատունակ, մասնագիտական կարողություններ ունեցող անձանց անգործությունը: 
Առաջարկվող վերանայման արդյունքում նպաստի հատկացումը կդարձվի ավելի հասցեական, ի ցույց կդրվի աշխատանքը խրախուսելու պետության քաղաքականությունը: 
Պետության ուղերձը կլինի՝ աշխատունակ մարդը պետք է ջանք գործադրի աշխատելով անընդհատ բարելավել իր կյանքի որակը, այլ ոչ թե՝ աղքատությունը համարելով «դատավճիռ» կարեկցանք առաջացնի ինքն իր նկատմամբ, համակերպվի նպաստ ստանալով գոյատեվելու հետ, իսկ առանձին դեպքերում ջանք գործադրի որպեսզի մնա այդ կարգավիճակում:
ՀՀ փոխվարչապետի 15.11.2018թ. N 05/05.9/38888-18 հանձնարարականի 1-ին կետի համաձայն ՀՀ աշխատանքի և սոցիալական հարցերի նախարարությունը բարձրաձայնված խնդիրների վերաբերյալ պետք է ներկայացնի առաջարկ:
Ելնելով վերոգրյալից առաջարկում ենք նախաձեռնված փոփոխությունը դիտարկել նաև նշվածի համատեքստում:
	Ընդունվել է ի գիտություն: Առաջարկությունները կքննարկվեն  ՀՀ վարչապետի 2019 թվականի փետրվարի 26-ի N 180-Ա որոշմամբ ստեղծված աշխատանքային խմբի աշխատանքների շրջանակում:

	

	ՀՀ տարածքային կառավարման և ենթակառուցվածքների նախարարություն 23.10.2019թ. N            01/17․2/17469-19
	նախագիծը քննարկվել է ՀՀ մարզպետարանների հետ:
Նախագծի վերաբերյալ դիտողություններ և առաջարկություններ չկան:
	Ընդունվել է ի գիտություն:
	



